
前庭菊花盛開有作 

黃菊耐霜寒，獨耽三徑歡。 

興來宜對飲，塵世任波瀾。 

 

題畫 

朝煙浮遠岫，夕靄沒青松。 

山裡誰論道？雲中坐聽鐘。 

 

詠高樓陽台水仙二首 

其一 

高處睨關山，凡人自去還。 

寧將此仙骨，入世競春顏？ 

其二 

獨立紅塵外，超然薄霧間。 

不同群豔鬥，心與白雲閒。 

 

清明節偶作 

墓園風瑟瑟，金紙偶紛飛。 

芳草無情甚，攀援恣意肥。 

 

元旦觀日出 

夜氣蕭森鎖小城，登樓遠望憶平生。 

憑欄欲學朝陽志，光照人間次第明。 

 

雨日過端午 

烏雲萬里壓城低，一卷離騷誰共啼？ 

千載濃愁依舊在，蒼天無語雨淒淒。 

 

入山三首 

其一 

久困樊籠心已疲，且拋俗事向山馳。 

花紅草綠飽雙眼，遠岫浮煙裁入詩。 

其二 

輕踩油門駕軫馳，蜿蜒一路賞雲姿。 

橫空飛鳥欣來迓，翠竹蒼松亦故知。 

其三 

雲煙裊裊傍山家，流水潺潺絕世譁。 

豈必乘桴避塵去？此間自可寄生涯。 

欲卜居台北然寸土如金望樓口號 

蓬轉紅塵感更深，夕陽西下鳥歸林。 

高樓誰許一層住，安我平生漂泊心。 

 

 

飲酒 

爐中溫酒合良宵，對飲千杯壘塊消。 

莫管紅塵紛擾事，花間行樂唱漁樵。 

 

品茗 

銀壺輕沸嶺中泉，沏茗泛香如水煙。 

寒夜席前邀陸羽，一杯已入九重天。 

 

 

春日作 

一夜春風帶雨微，滿山桃李鬥芳菲。 

蒼松勁柏爭天日，誓欲凌雲永不違。 

 

懷人 

獨望嬋娟照市衢，今宵夢得藥樓無？ 

斯人羽化音容杳，猶有詩名震海隅。 

 

贈斲琴名家德宣兄 

敲木辨材今所稀，斲成焦尾振京畿。 

臨窗運指音縈繞，百鳥紛紛爭入扉。 

 

詠梅 

昨夜嚴寒降九霄，眾芳零落益蕭條。 

凌霜為報春消息，一點梅花破寂寥。 

 

賞茶花 

連日寒流挾雨來，天香數朵似雲開。 

可人最是嬌羞態，半倚櫻花半倚梅。 

註：「天香」乃茶花品種名。 

 

寄友人 

年來埋首舊經書，自惜三餘隱敝廬。 

久別故人君莫怪，冰心一片尚如初。 

送別王夫子 

說法廿餘載，闡明般若心。解經真博引，析理豈沉吟？ 

學厚知天地，道深通古今，孤雲從此去，化雨潤枯林。 

 

 

春日感事四首 

其一 

地中牛忽翻，一震撼乾坤。夢逐樓傾倒，犬隨人噪喧。 

奸商求暴利，殘礫有冤魂。夜向蒼天哭，鯤鯓著淚痕。 

 

其二 

髦髫戲街肆，誰料遇斯災？本是掌中寶，忽成墳裡埃。 

呶呶人廢死，切切眾憐孩。憶及身無首，心肝每欲摧。 

 

其三 

炸彈連環爆，亡魂歸路遙。千民似螻蟻，數里盡煙硝。 

舊恨誰能去，新仇詎可消？屏前憐比國，窗外雨瀟瀟。 

 

其四 

三月風猶冷，千山梅已殘。殘花悲帶淚，孤鳥怯栖巒。 

人禍積仇恨，天災錐肺肝。頗傷時局亂，何日出鵷鸞？ 

 

 

 

遊日月潭三首 

其一 

欣駕小車臨水濱，暫拋俗務遠紅塵。岫青環抱忽忘漢，波碧輕搖宜避秦。 

午後山嵐猶未絕，心平鷗鳥亦相親。憑欄試問潭中島，日月交更第幾春？ 

 

其二 

墨雲壓境雨斜摧，破浪迎風真快哉。一艇中分水波色，千絲漸滌嶺松埃。 

遙望天地生疲意，欲遁江湖隱拙才。邦國飄搖任他去，且看潭上鳥低迴。 

 

其三 

雨霽天光映水中，殘雲帶墨蕩隨風。旅船已繫碼頭柱，吟屐欲登山上宮。 

禮佛或能消愛恨，眺潭真可忘窮通。滄波萬頃收懷抱，數翮翩然入碧穹。 

曉遊翠峰湖 

雲暗天初曉，光微鳥競鳴。橫枝掛殘月，嫩草著香英。 

拾級登高處，穿林添逸情。山深人語少，地僻水波清。 

疊嶂參差映，寒煙澒洞生。魚龍寂無影，鴻雁偶傳聲。 

盤坐觀斯景，悠然忘利名。 

 

吾兒周歲感賦 

憶昔出生日，氣候失常律。飄雪連三天，朔風凍復疾。 

我兒一入世，哭聲盪斗室。圓臉白透紅，毛髮稱濃密。 

雙眼初微開，酒窩惹憐恤。待產雖通宵，相看泛甜蜜。 

日月如競前，轉瞬已週年，牙牙正學語，爬行欲爭先。 

冀子成大器，詩書伴臥眠。懷中教漢字，床上聽英篇。 

深憂世局亂，仁義今蕩然。行事多重利，良心渾可蠲。 

食品摻毒素，真假時駢闐。狼虎亦當道，傷人不需詮。 

願盡育兒力，使之效聖賢。讀經繼絕學，焚膏日日研。 

學成助寰宇，導洪入百川。狂瀾俱平息，大道天下傳。 

 

江海行 

連日陰霾終得開，春風徐徐送暖來。午陽欣迓嵇阮輩，船家登艇聲相催。 

解纜發舟溯淡水，乘潮直向關渡駛。白鷺翩然飛渚間，端合騷人偶顧指。 

兩岸大廈競爭天，誓欲穿雲方肯已。遙看觀音面莊嚴，山形綿延數十里。 

飽覽風光塵氣清，回棹改朝滄海行。一出河口浪澎湃，浩瀚無際波濤生。 

海深疑有巨鼇隱，天靜當無大鵬征。極目闊景攝魂魄，小立船頭心不平。 

人生在世真渺渺，恍如群蟻穴裡爭。幾時似鷗乘風去，遠離紅塵罷營營。 

 

 

 

 


